
بیر بار اکِنِ، بیر یۏق اکِنِ. اؤنگ زمَاندا بیر یوُردوُنگ بیر پاتېشاسې بار اکِِن. 

اۏنوُنگ آدېنا-دا لکِه شا دییِر اکِِن‌لرِ. اۏنوُنگ اۏن بیر سانې عَیالې، هر بیریندِن هِم 

اۏن اۏغلې بار اکِِن. کیچی عَیالې بۏلسا گؤوره‌لی اکِِن.

پاتېشا کیچی عَیالې‌نېنگ چاغاسې بۏلمانقا، آوا-شِکارا گیدیأر. شۏندا پاتېشا:

– اگِرِ اېزېمدا، یِنه اۏغلوُم بۏلایسا، اۏنې انِه‌سی بیلِن چؤله تاشلانگ. اگِِر قېزېم 

بۏلسا، سؤیۆنجیلأپ بارېنگ! – دیییپ تابشېران. 

آی اؤتۆپ، گۆن یِتیپ، مُهلتی دۏلوُپ، شانېنگ کیچی عَیالې‌نېنگ هِم اۏغلې 

بۏلوُپدېر.

وِزیر-وکِیل‌لرِ عَلاچ تاپمان پاتېشانېنگ بوُیروُغې بیلِن بیر گیجه اۏلارې چؤل-

بِیابانا تاشلاپ قایدېپدېرلار.

عَیال بیچأره یاش چاغاسې بیلِن چؤلده دانگېلغې یالې بۏلوُپ اۏتوُران.

گیدِن  گؤرسه،  بارېپ  دۆشِن.  گؤزی  کؤشگه  اوُلې  بیر  آیلاسا،  گؤز  تؤوِرگِه 

چارباغلېق، دِپه‌سی آسمانا یِتیپ دوُران کؤشک اکِِن.

بیر  وِلی، اۏلارې  اکِنِ. گلِیپ گیریأرلرِ  بیر گیدِن دؤوۆنگ کؤشگی  بوُ کؤشک 

اوُلې دؤو قارشېلایار. اۏلار دؤو بیلِن اوُرشوُپ، دؤودِن اۆستۆن چېقیارلار.

کؤشکده  شِیدیپ،  اۏلار  تاشلایارلار.  داش‌قوُیا  ایچیندأکی  کؤشگۆنگ  دؤوی 

یاشابِریپدیرلرِ. 

گۆن‌لرِینگ بیرینده اۏغلانېنگ انِه‌سی اۏل دؤوی قوُیوُدان چېقارېپ آلیار. اۏلار 

عَیال  بۏلیار.  اۏغوُل  بیر  دؤودِن  باسېم  اوُغرایارلار.  دوُشوُشېپ  گیزلین  اۏغلاندان 

نأتجه‌گینی بیلمأن، دؤو بیلِن دیلله‌شیپ، بیر گۆن:

–اۏغلوُم، اینه، بوُ اۏغلانجېق پېلان یِرده یاتان اکِنِ. مِن-أ سِنِم یکه بۏلانگسۏنگ: 

بیلمه‌سِنگ-أ  مَصلحَت  قایدېبِدیم.  آلېپ  دیییپ،  کمِ‌لیک‌دیر”  ییگیده  “یِکه‌لیک 

الِتیپ، اؤنگکی یِرینه تاشلاپ قایدایېن” - دیییپ، اۏنوُنگ ایچینه-داشېنا گِچیپدیر.



یامان  یِکه‌لیک  “دۏغروُدانام،  اۏیلانېپ:  اکِِن،  ییگیت  یوُقا  یۆرگِی  بیر  اۏغلان 

قارداش  اؤی‌ده سېرداش، حۏر دۆشسِم  یۏلداش،  آودا  یِتیشسه،  دییمأن  زات. هأ 

بۏلجاق”  دیییپ، پیکیر ادِیپدیر. سۏنگرا:

– انِه، اۏنې تاشلاما، اۏنگات سِتِ، باق-بِجِر، ایدِت – دیییأر. اۏنوُنگ انِه‌سینه-

ده گِرگِی شۏل اکِِن. هاسېر-هوُسوُر آلېپ، اۏنې ایده‌دیپ باشلایار.

اۏل عَیال یِنه بیر گۆن:

دییِن   – اینأیدی  سۆیدِم  مانگا  وِلی،  بِردیم  امِمه‌جیک  موُنگا  اۏغلوُم،  –واخ، 

بۏلوُپ، اۏغلانې اېناندېریار.

اۏغوُللارېندان  اوُلې  ایندی  عَیال  بوُ  بیلِن  دؤو  گچِیأر.  یېل  گچِیأر،  آی  آرادان 

دېنېپ، آرقایېن یاشاماق حَقېندا مَصلحَت ادِیأرلرِ.

دؤو:

ترِنه‌جیک-تۆوه‌له‌جیک  مانگا  گِلیأر،  اییه‌سیم  قاووُن  مِنینگ  اۏغلوُنگا  سِن   –

بۏلسا هِم بیر زات تاپېپ  بِر دیی. مِنینگ دؤو ماما آتلې قارّې انِمِ باردېر. اۏنوُنگ 

۴۰ طاناپ قاووُنې باردېر. اۏل شۏنگا بارار. شۏندا اۏل موُنې اؤلدۆرِر – دیییأر.

انِه‌سی اۏغلانا ایسله‌گینی آیدیار.  گؤره‌نینگ گؤونی یوُقا، سېپایې اۏغلان، هیچ 

زات دییمأن، قاووُن گؤزله‌گینه اوُغرایار.

اۏغلان شۏل بارشېنا بیر جایا دوُشیار. گؤرسه، ایچینده اۏوادان قېز اۏتېر.

خَبَ سۏراسا اۏل قېز:

– مِنی شوُ گۆن آژدارها یوُووُتمالې، مِن بیر پاتېشانېنگ قېزې. یوُردوُمېزا بدبختلېق 

ایندی.  بیر آژدارها گلِیپ، گۆنده بیر قېزې یوُودوُپ گیدیأر. اگِر بۏلماسا آداملارېنگ 

آنا،  کِسیأر.  سوُودان  اۏلارې  بۏلوُپ،  بؤوِت  باشېنا  دِریاسې‌نېنگ  سوُولوُق  آغېز 

شۏنوُنگ اۆچین هِم گۆنده بیر قېز بِرمه‌لی بۏلیار. شوُ گۆن مِنینگ گِزگِیم. سِن 

ییگیت، بوُ یِرده دوُرما، قاچ، هأ دییمأن، آژدارها گلِِر – دییِن.

اۏندا اۏغلان:

– یۏق، مِن گیتمِرین، حأضیر مِن یۏلدان یاداپ گِلدیم. آزراق یاتایېن. آژدارها 

گلِیپ قۏلایلاندا، مِنی اۏیار – دیییپ، دۏنوُنې قېیا یاپېنېپ، بیر چِتده یاتېبِیأر.

یِر  گؤرسه،  اۏیانیار.  تیسگینیپ  دامېپ،  گؤزیاشې  قېزېنگ  یۆزۆنه  بیروَقتلار 

سارسدېرېپ، آپې-توُپان توُرزوُپ، آژدارها یِتیپ گِلیأر اکِِن.



اۏغلان یِریندِن توُروُپ، قېلېجېنې اؤنگۆنده کِسه‌لیگینه توُتیار-دا، آژدارهانېنگ 

گلِجِک اوُغروُندا دوُروُبِریأر.

دِمینه  اۏنې  سایغارمان،  قېز-اۏغلاندېغېنې  گلِشینه  آچېپ  آغزېنې  آژدارها 

چِکیپ، یوُودوُپ باشلایار. اۏغلانې یوُوداندا، قېلېجېنگ تنِینی کسِیپ، ایکی بؤلۆپ 

باریانېنې هِم دوُیماندېر. اۏغلان آژدارهانې اوُزېنلېغېنا ایکی بؤلۆپ تاشلایار. اۏل 

آژدارهانې اؤلدۆریپ: “یِنه بیر آزاجېق قېشارایېن” دیییأر-ده، اوُقا گیدیأر. قېز هِم 

اۏنوُنگ یانېندا یۆزۆنی یِلپأپ اۏتوُریار.

ارِته‌سی پاتېشا قېزېندان خَبَ آلماق اۆچین آدام یۏللایار. آدَم‌لار قۏلای‌راق گِلیپ، 

گِلیپ  یاقېن‌راق  یوُواش-یوُواشدان  سۏنگ  قېغېریارلار.  توُتوُپ  آدېنې  قېزېنگ 

سِدِیأرلرِ. گؤرسه‌لرِ، آژدارهانېنگ قوُیروُغې گؤرۆنیأر.

بیربادا قایرا چِکیلیأرلرِ، یایدانېشېپ دوُریارلار. آخېردا یۆرکِلی‌رأگی:

–گِلینگ، بیر بِللی خَبَ بیلیپ گیده‌لینگ – دیییأر.

آژدارها   گؤریأرلرِ،  آتېپ  اۏق  گؤریأرلرِ،  آتېپ  داش  دوُروُپ،  قاچاراق  یِنه 

قېمېلدامایار. سۏنگ اۏغرې باسېشېنې ادِیپ گلِیپ گؤرسه‌لرِ، آژدارها ایکی بؤلۆنیپ 

یاتېر. قېز بۏلسا بیر ییگیدینگ یۆزۆنی یِلپأپ اۏتېر.

بوُ خَبَې دِررِو پاتېشا یِتیریأرلرِ. شا گِلیپ، بوُلارې آلېپ گیدیأر.

شۏنلوُق بیلِن اۏغلان پاتېشانېنگقې‌دا ۴۰ گۆن مېهمان بۏلیار.

قېز بیلِن دۏغان اۏقاشیار.

سۏنگ یِنه دؤو مامانېنگقا قاووُن أکلِمأگه اوُغرایار. اۏل دؤو ۷۷۷۰ یاشلې بیر 

پألی‌یامان کِمپیر اکِِن.

ادِِر  کؤمِک  اۏنگا  ماحال  هِر  اۏلار  اکِنِ.  بار  تازې‌سې  سانې  ایکی  اۏغلانېنگ 

اکِِن‌لرِ. اۏغلان دؤو مامانې گؤرۆپ، اۏنوُنگ بیلِن گؤره‌شیپ باشلایار. یِنگیلیبِنِده 

تازې‌لارې گلِیپ، اۏنگا کؤمِک ادِیپدیرلرِ. شِیدیپ بوُلار دؤو مامانې اؤلدۆریأرلرِ.

اۏغلان قاووُن آلېپ، اېزېنا قایدیار. هألکی اۏغلانېنگ انِه‌سی اۏغلوُنېنگ یِنه-

ده آمان-ساغ دۏلانېپ گلِِنینی گؤرۆپ، نأدِرینی بیلمه‌یأر. شۏندا دؤو عَیالا قاراپ:

– بوُ گِزگِمِ بۏلمادې، سِن بیر غَیرات اتِ-ده اۏغلوُنگ الِینی دانگ، قالانېنې مِن 

اؤزۆم اۏنگارارېن – دییِن.

آیلاپ، مکر-حیله  باشېنې  ایِدیپ-بِیدیپ،  گچِیپ،  داشېنا  اۏغلانېنگ  انِه‌سی   



بیلِن الِینی باغلایار. الِی دانگلان اۏغلانېنگ یانېنا هاساناقلاپ، هألکی قوُیا تاشلانان 

دؤو گلِیأر. اۏل اۏغلانېنگ گؤزۆنی اۏیوُپ، بیر آتا مۆندۆریپ، جېلاوېنې اۏتا یِتمِز 

یالې، ایِِرینگ قاشېنا کِلته‌رأک دانگېپ، قۏووُپ قۏیبِیأر.

بِرنِ آتې بۏلانې اۆچین، اؤنگکی گلِِنجه  بوُ آت پاتېشانېنگ اۏغلانا سۏوغات 

یِرینه دۏغرې قایدېبِیأر.

اۏغلانېنگ بوُ حالېنې هأکی اؤلۆمدِن قوُتارېپ، دۏغان اۏقاشان پاتېشانېنگ 

قېزې گؤریأر. قېز اۏنې دِررِو تانایار.

اۏغلانې دِررِو آتدان دۆشۆریأرلرِ. دِسسینه حالېندان خَبَ آلیارلار.

اۏغلان أهلی باشېندان گِچیرنِ‌لرِینی آیدېپ بِریأر. انِه‌سی بیلِن دؤوۆنگ آلداپ، 

غَرضَ،  یاشایاندېغېنې،  نیره‌ده  اۏلارېنگ  اۏیاندېغېنې،  گؤزۆنی  دانگېپ،  الِینی 

هِمّه‌سینی خَبَ بِریأر.

اشِیگینه  ارِککِ  اۆچین  تاپماق  گؤزۆنی  اۏغلانېنگ  قېزې  پاتېشانېنگ  سۏنگرا 

گیریپ، بیر اشِِک اۏدوُق-بوُدوُق ساتلېق زاتدان یۆکلأپ، آسسا-یوُواش یۏلا دۆشیأر.

آرېق  سؤکۆپ،  چؤلی  انِچه  آشېپ،  داغدان  انِچه  یؤرأپ،  کؤپ  یؤرأپ،  آز 

یاشایان  انِه‌سی‌نینگ  اۏغلانېنگ  بیلِن  گلِسه چېقېپ، دؤو  بؤکۆپ، آلانگ  گلِسه 

کؤشگۆنینگ یانېنا گلِیأر-ده:

دیییپ   – هۏو!!!  گِلینگ،  گِرکِلینگ  ساتیان،  زات  اۏونوُق-اوُشاق  هۏو...   –

قېغېریار.

بوُ سؤزی اشِیدیپ، اۏغلانېنگ انِه‌سی اتِکِ آلتې، یِنگ یِدی، اؤزی بیلِن سِکیز 

بۏلوُپ، هاساناقلاپ گلِیأر. اۏدوُق-بوُدوُق زات سایلاپ آلیار-دا، اۏنگا پوُل بِرمِکچی 

بۏلیار. اۏل پوُل آلمایار-دا:

–مِنینگ بیر دۏغانېم باردې، اۏنوُنگ گؤزی باطل بۏلدې. سیز بۏلسا بوُ گیدِن 

آلان  بِرمأنگ-ده،  پوُل  مانگا  تاپېلار.  گؤز  بیر  سیزده  بِلکی،  ایِه‌سی،  کؤشگۆنگ 

زاتلارېنگېزېنگ یِرینه شۏنې تاپېپ بِرأیینگ – دییِن.

اۏندا هأکی هِله‌ی شۏل اۏغلانېنگ گؤزۆنینگ بیر تکِجه‌ده یاتانې یادېنا دۆشۆپ:

–بوُی-ا، اۏنگات بۏلدې– دیییپ، اۏغلوُنېنگ ایکی گؤزۆنی هِم گِتیریپ، یانگقې 

ساتېجا بِریأر.

اۏل قېزا گِرگِی هِم شۏلدې، گِرکِلی زادې الِینه دۆشِندِن سۏنگرا، اېزېنا دۏلانېپ، 



اېزېنا  دیییپ،  دۏغانېم؟!”  قیامَتلېق  “نیره‌ده‌سینگ  سالېپ:  اؤنگۆنه  هِم  اشِِگی 

دؤندی-ده، یِلکْ یاسایدې.

یِرینه  یوُووُپ-آراسسالاپ،  گؤزلرِینی  اۏغلانېنگ  یِتیپ،  اؤی‌لرِینه  دییمأن  هأ 

سالدې. یۆپِک دِسمال و گۆل یاپراغې بیلِن گِزکِلی ساپار سېپادې وِلی، آز وَقتدان 

اۏغلانېنگ گؤزی یِرینه بارېپ، اؤنگکۆسی یالې یالپېلداپ آچېلدې.

اۏغلان دِم-دېنجېنې آلاندان سۏنگ، یِنه انِه‌سی بیلِن دؤوۆنگ اۆستۆنه اوُغرادې. 

اېسسې‌دا یاتېپ، سالقېندا مایدالېنا سۆرۆپ گیدیبِدی. شۏل بارېشدا دۏقوُز آیدان 

سۏنگ، دؤوۆنگ کؤشگۆنینگ اؤنگۆنده اۏغلانېنگ تازې‌لارې پِیدا بۏلدې. اۏلارې 

دؤودِن بۏلان ییگیت قارشې آلېپدېر. ایکی دۏغان گؤرۆشیأرلرِ.

اوُلې اۏغلان کیچی اینی‌سینه انِه‌سی‌نینگ بار ادِِن ایشینی آیدېپ بِریأر. اؤزۆنی 

اؤلدۆرتمکِ اۆچین تلِیم گِزکِ آغېر یوُموُش بوُیراندېغېنې، آخېردا هِم آلداپ، الِینی 

دانگېپ، گؤزۆنی چېقاراندېغېنا چِنلی آیدیار.

کأیینیأر.  انِه‌سیندِن  گِلیأر.  قهََرې  یامان  اینی‌سی‌نینگ  آیدانلارېنا  اۏغلانېنگ 

ادِیپ،  بؤلکِ-بؤلکِ  انِه‌سینی  بیلِن  دؤو  گلِیپ،  کؤشگه  دۏغان  ایکی  بوُ  سۏنگرا 

قېلېچدان گِچیریأرلرِ. بیر پیل بیلِن، بیر کأتمنِ یاسانېپ، کؤشکدِن چېقېپ گیدیأرلرِ. 

آز یؤرأپ، کؤپ یؤرأپ، بیر بۏز مِیدانا گلِیپ، گیدِن مِیدانا قاووُن اکِیأرلرِ.

بیر گۆن آغشام یاتېپ، ارِتیر توُریارلار وِلی، گۆن ایکی طاراپدان دۏغوُپ دوُر 

دیییأر.

بارېپ  گیدِن.  آلماغا  خَبَ  دۏغانېندان  گۆن‌باتاردا  گۆنلِرینگ  بوُ  دۏغانې  اوُلې 

گؤرسه، اینه-ده بیر گیدِن قاووُنلېق مِیدان. بیر یان چِتینده بیر جای بار، ایشیگی-

ده دوُرنانېنگ گؤزی یالې دوُرې سوُولې حَوض، تؤوِرگِی بۏلسا سالقېن سایا.

اۏغلان اۏتوُرېپ، دېنچ آلماقچې بۏلیار، بیر یِردِن بیر گؤرمه‌گه‌‌ِی قېز پِیدا بۏلیار. 

اۏل اۏغلانا اؤزۆنینگ دؤوۆنگ قېزې‌دېغېنې، آتاسې‌نېنگ اؤی‌ده یۏقدوُغېنې آیدان. 

اۏغلان قېزا عاشِق بۏلیار. سۏنگ دؤو گلِِنده، اۏنگا-دا یاغدایېنې آیدیار.

اۏندا دؤو:

– اۆچ شِطیم بار: اۏن سِکیز طاناپ یِره اکِیلِن قاووُنې ایی. اۏن سِکیز پاغسا 

بِییک‌لیک‌دأکی ایچی چؤرکِدِن دۏلې جایېنگ نانېنې ایی. شوُ حَوضوُنگ سوُووُنې 

ایچ – دییِن.



بوُ اۏغلان اۏل شِطلِرینگ یارېنې یِرینه یِتیریأر. سۏنگرا کیچی دۏغانې گِلیپ، 

یِتیریأرلرِ.   یِرینه  شِطلِرینی  دؤوۆنگ  شِیدیپ  یِتیریأر.  یِرینه  یارېسېنې  قالان 

ادِیأرلرِ. مِنِم شۏل تۏیا باردېم. تۏی  اوُلې تۏی  اوُلوُسې قېزې آلیار.  اۏغلانلارېنگ 

پای دیییپ، ایکی آشېق، بیر دؤش، دؤرت پِتیر بِردی‌لرِ. یۏلدا آرېپ-یاداپ، دِم-

دېنجېمې آلایېن دیییپ، بیر سالمانېنگ بۏیوُندا اۏتوُردېم وِلین، یانېمداقې آلابای 

آتلې گۆجۆگیم آلېپ اییأییپدیر.

